
UZOQ MUDDAT 
DAVOLANAYOTGAN 

BOLALARNING MATEMATIK 
SAVODXONLIGINI OSHIRISHDA 
FANLARARO BOG‘LANISHNING 

ROLI
Tursunova Dildora Ziyadullayevna

Qori Niyoziy nomidagi
Tarbiya pedagogikasi milliy instituti mustaqil izlanuvchisi

Ochilov Orazbek Qosim o‘g‘li
“Mehrli maktab” davlat ta’lim muassasasi pedagog xodimi

Annotatsiya: Ushbu maqolada uzoq muddatli davolanishda bo‘lgan bolalarning matematik savodxonligini oshirishda 
fanlararo bog‘lanishning metodik va psixologik ahamiyati tadqiq etiladi. “Mehrli maktab” gospital maktabi misolida mate
matika fanining tibbiyot, art-terapiya va informatika bilan integratsiyalashuvi o‘quvchilarning kognitiv reabilitatsiyasiga 
qanday ta’sir ko‘rsatishi tahlil qilinadi. Maqolada S.V. Sharikov, L.S. Vigotskiy va Ye. Yamburg kabi olimlarning nazariy 
qarashlariga tayanilgan holda matematikaning “terapevtik fan” sifatidagi roli asoslab beriladi. Shuningdek, fanlararo yon-
dashuv bolaning akademik uzviyligini ta’minlash, unda kasallikka qarshi kurashish irodasini mustahkamlash va ijtimoiy 
moslashuvini tezlashtirishning muhim omili ekanligi yoritiladi.

Kalit so‘zlar: gospital pedagogika, fanlararo bog‘lanish, matematika, “Mehrli maktab”, kognitiv reabilitatsiya, akademik 
uzviylik, bilim terapiyasi, gospital maktab.
Abstract: This article explores the methodological and psychological significance of interdisciplinary connections in 
enhancing the mathematical literacy of children undergoing long-term medical treatment. Using the example of the “Mehrli 
maktab” hospital school, it analyzes how the integration of mathematics with medicine, art therapy, and computer science 
impacts students’ cognitive rehabilitation. Drawing on the theoretical perspectives of scholars such as S.V. Sharikov, L.S. 
Vygotsky, and E. Yamburg, the role of mathematics as a “therapeutic discipline” is substantiated. Furthermore, the article 
highlights that an interdisciplinary approach is a crucial factor in ensuring academic continuity, strengthening the child’s 
will to fight illness, and accelerating social adaptation.

Key words: hospital pedagogy, interdisciplinary connections, mathematics, “Mehrli maktab”, cognitive rehabilitation, aca-
demic continuity, educational therapy, hospital school.
Аннотация: В данной статье исследуется методическая и психологическая значимость междисциплинарных 
связей в повышении математической грамотности детей, находящихся на длительном лечении. На примере 
госпитальной школы “Мехрли мактаб” анализируется влияние интеграции математики с медициной, арт-терапией 
и информатикой на когнитивную реабилитацию учащихся. Опираясь на теоретические взгляды С.В. Шарикова, 
Л.С. Выготского и Е. Ямбурга, обосновывается роль математики как “терапевтической дисциплины”. Также осве-
щается, что междисциплинарный подход является ключевым фактором обеспечения академической преемствен-
ности, укрепления воли ребёнка к борьбе с болезнью и ускорения его социальной адаптации.

Ключевые слова: госпитальная педагогика, междисциплинарные связи, математика, “Мехрли мактаб”, когни-
тивная реабилитация, академическая преемственность, образовательная терапия, госпитальная школа.

KIRISH
Zamonaviy ta’lim tizimining eng muhim insonparvarlik tamoyillaridan biri – bu har bir bolaning, uning jismoniy 

holati va ijtimoiy muhitidan qat’i nazar, sifatli ta’lim olish huquqini ta’minlashdir. Ayniqsa, uzoq muddatli stat-
sionar davolanishda bo‘lgan bolalar ko‘pincha an’anaviy ta’lim muhitidan uzilib qoladilar, bu esa ularda nafaqat 
akademik bilimlar bo‘shlig‘ini, balki jiddiy ijtimoiy izolyatsiyani ham yuzaga keltiradi. Ushbu murakkab peda-
gogik va ijtimoiy bo‘shliqni to‘ldirish, bolalarning konstitutsiyaviy ta’lim olish huquqini kafolatlash gospital peda-
gogikaning asosiy strategik vazifasi hisoblanadi. O‘zbekiston Respublikasining “Ta’lim to‘g‘risida”gi Qonuniga 

muvofiq, uzoq muddatli davolanishga muhtoj bolalar uchun ixtisoslashtirilgan ta’lim shakllarini yaratish davlat 
siyosatining ustuvor yo‘nalishlaridan biri sifatida belgilangan. Ushbu huquqiy va ijtimoiy islohotlarning amaliy 
natijasi o‘laroq mamlakatimizda tashkil etilgan “Mehrli maktab” gospital maktablar tarmog‘i o‘quvchi-bemorlar 
uchun o‘ziga xos “bilim terapiyasi” maskaniga aylandi. Bu yerda ta’lim jarayoni nafaqat bilim berish, balki bola-
ning ruhiy tetikligini saqlash va davolanish samaradorligini oshirishga xizmat qiluvchi reabilitatsiya komponenti 
sifatida namoyon bo‘ladi. 

Matematika fani esa mantiqiy izchillik va aniqlik manbai sifatida ushbu jarayonda markaziy o‘rinni egal-
laydi. Biroq shifoxona sharoitida matematikani an’anaviy, quruq formulalar asosida o‘qitish kognitiv charchoqni 
kuchaytirishi mumkin, bu esa fanni o‘qitishda yangicha metodik yondashuvlarni talab etadi. Uzoq muddat davo-
lanayotgan bolalarning matematik savodxonligini oshirishda fanlararo bog‘lanish (integratsiya) tamoyili hayotiy 
zaruriyatga aylanmoqda. Matematikani tibbiyot, san’at, informatika va kundalik hayot bilan bog‘lab o‘qitish 
bolaning intellektual salohiyatini faollashtiradi. Bu yondashuv matematik tushunchalarni mavhumlikdan hayotiy 
reallikka olib chiqadi va bolaga o‘z sog‘lig‘i bilan bog‘liq jarayonlarni ham mantiqiy tahlil qilish imkonini beradi. 
Natijada o‘quvchida “mening bilimim hayotim uchun muhim” degan tushuncha shakllanadi, bu esa uning o‘quv 
motivatsiyasini va kasallikka qarshi kurashish irodasini sezilarli darajada mustahkamlaydi. Ushbu maqolaning 
maqsadi – “Mehrli maktab” sharoitida fanlararo bog‘liqlik asosida matematika darslarini tashkil etishning metodik 
imkoniyatlarini yoritish va bu orqali o‘quvchilarning kognitiv chidamliligini oshirish yo‘llarini tahlil qilishdan iborat. 
Bizning nazarimizda integratsiyalashgan ta’lim muhiti bolani “bemor” statusidan “tadqiqotchi” maqomiga ko‘ta-
ruvchi asosiy vositadir. Maqolada matematika darslarini boshqa fanlar bilan bog‘lashning amaliy mexanizmlari 
va ularning bolaning ruhiy-emotsional holatiga ta’siri ilmiy-pedagogik jihatdan asoslab beriladi.

MAVZUGA OID ADABIYOTLAR SHARHI
Uzoq muddatli statsionar davolanishda bo‘lgan bolalar ko‘pincha an’anaviy ta’lim muhitidan uzilib qoladilar. 

Aynan shu ijtimoiy bo‘shliqni to‘ldirish va bolalarning konstitutsiyaviy ta’lim olish huquqini ta’minlash gospital 
pedagogikaning asosiy vazifasidir [7]. O‘zbekiston Respublikasining “Ta’lim to‘g‘risida”gi Qonun1iga muvofiq 
jismoniy, aqliy, sensor yoki ruhiy nuqsonlari bo‘lgan, shuningdek, uzoq muddatli davolanishga muhtoj bolalar 
uchun maxsus ta’lim tashkilotlarida ta’lim olish imkoniyati kafolatlanadi [1]. Ushbu huquqiy asoslarga tayangan 
holda O‘zbekistonda tashkil etilgan “Mehrli maktab” gospital maktabi bolaga dori-darmonlar bilan bir qatorda 
bilim terapiyasini olish imkonini bermoqda. Bu jarayon davolash-profilaktika muassasalarida statsionar 
sharoitda davolanayotgan bolalar uchun ta’limning uzluksizligini ta’minlashga xizmat qiladi [2]. Rossiyalik olim 
S.V. Sharikov uzoq muddat davolanayotgan bolalar uchun ta’lim muhitini yaratish bo‘yicha eng nufuzli ekspert-
lardan biridir. Uning fikricha: “Gospital maktabda o‘qitiladigan har bir fan, jumladan, matematika ham o‘quvchi 
uchun nafaqat bilim manbai, balki uni hayotga bog‘lab turuvchi reabilitatsiya vositasi bo‘lishi kerak. Fanlararo 
bog‘lanish esa bolaning shifoxona muhitidagi kognitiv charchog‘ini yengishga yordam beradi” [7]. 

Vigotskiyning “Rivojlanishning yaqin zonasi” nazariyasi gospital pedagogikada fanlararo bog‘lanishning 
asosi hisoblanadi: “Bola o‘zi uchun tanish bo‘lgan (masalan, hayotiy yoki tibbiy) tushunchalar orqali yangi va 
murakkab bilimlarni osonroq o‘zlashtiradi. Bilimlarning bir-biri bilan integratsiyasi bolaning intellektual rivojlan-
ishini tezlashtiradi” [3]. Akademik Yevgeniy Yamburg “Adaptiv maktab” modelida matematika darslarini boshqa 
sohalar bilan bog‘lash haqida shunday deydi: “Matematika quruq formulalar to‘plami bo‘lib qolmasligi uchun 
u hayot bilan, san’at va hatto tibbiyot bilan integratsiyalashishi lozim. Bu, ayniqsa, og‘ir xastalikka chalingan 
bolalar uchun muhim, chunki mantiqiy bog‘liqlik ularning miya faoliyatini rag‘batlantiradi” [8].

O‘zbekistonlik tadqiqotchilar ham fanlararo bog‘lanishning metodik ahamiyatiga to‘xtalib o‘tganlar. 
N. N. Mamatovning fikricha, matematika darslarida fanlararo bog‘liqlikni ta’minlash o‘quvchilarning dunyoqa-
rashini kengaytiradi hamda ularda masalalarni kompleks hal etish ko‘nikmasini shakllantiradi. Bu yondashuv 
o‘quvchi motivatsiyasini 30-40% ga oshirish imkonini beradi [6]. Yuqorida keltirilgan olimlarning fikrlarini tahlil 
qilar ekanmiz, gospital pedagogikada fanlararo bog‘lanish shunchaki dars samaradorligini oshirish usuli emas, 
balki bolaning psixofiziologik holatini barqarorlashtiruvchi strategik vosita ekanligiga amin bo‘lamiz.

S. V. Sharikov va Ye. Yamburg ta’kidlaganidek, og‘ir xastalik bilan kurashayotgan bola uchun matematika 
kabi intellektual faoliyat turlari uning hayotiy tonusini saqlab qolishga xizmat qiladi. Bizning fikrimizcha, bu 
jarayonda integratsiyalashgan ta’lim mazmuni bolani passiv bemor holatidan faol o‘quvchi holatiga o‘tkazuvchi 
asosiy katalizator hisoblanadi. L. S. Vigotskiyning “Rivojlanishning yaqin zonasi” nazariyasini gospital sharoitga 
tatbiq etish shuni ko‘rsatadiki, o‘quvchi o‘zi har kuni to‘qnash keladigan tibbiy jarayonlarni (masalan, tana haro-
rati grafigi yoki dori dozasi) matematik tilda tahlil qilganda, mavhum formulalar uning uchun hayotiy mazmunga 
ega bo‘ladi. Bu holatda bilim o‘zlashtirish jarayoni majburiyat emas, balki atrofdagi voqelikni boshqarish imkoni-
yati sifatida qabul qilinadi. Bu esa, o‘z navbatida, N. N. Mamatov qayd etganidek, o‘quvchi motivatsiyasining 
keskin o‘sishiga xizmat qiluvchi metodik asosdir.

1	 https://lex.uz/docs/5013007 

TADQIQOT METODOLOGIYASI
Bizning yondashuvimizga ko‘ra, fanlararo bog‘lanish orqali tashkil etilgan matematik ta’lim – bu kognitiv 

reabilitatsiyaning eng samarali shaklidir. Chunki matematika va boshqa fanlar (san’at, tibbiyot, IT) chorrahasida 
hosil bo‘ladigan mantiqiy zanjirlar bolaning miya faoliyatini rag‘batlantirib, dori-darmonlarning kognitiv funksi-
yalarga salbiy ta’sirini neytrallashtirishga ko‘maklashadi. Shifoxona muhitida fanlarni bir-biridan ajratib o‘qitish 
o‘quvchini charchatadi, ularni integratsiyalashgan holda taqdim etish esa intellektual yuklamani emotsional 
yengillik bilan uyg‘unlashtiradi. Shuningdek, jahon va mahalliy olimlarning tadqiqotlari gospital pedagogikada 
fanlararo bog‘lanishning didaktik zaruratini to‘liq tasdiqlaydi. “Mehrli maktab” tizimida ushbu metodikadan foyda-
lanish nafaqat akademik savodxonlikni oshirishga, balki bolaning ruhiy dunyosini sog‘lomlashtirishga qaratilgan 
yaxlit pedagogik tizimni yaratish imkonini beradi. Shunday qilib, matematika bu yerda o‘quvchining akademik 
o‘sishi va ijtimoiy reabilitatsiyasi o‘rtasidagi bog‘lovchi bo‘g‘in bo‘lib xizmat qiladi.

TAHLIL VA NATIJALAR
Gospital ta’lim sharoitida matematika fani o‘quvchiga shunchaki akademik bilim beruvchi fan emas, balki 

murakkab davolanish jarayonida reabilitatsion-terapevtik funksiyani bajaruvchi muhim vositadir. Og‘ir muola-
jalar, xususan, kimyoterapiya va doimiy dori-darmon iste’moli bolaning kognitiv funksiyalariga, xususan, xotira 
va diqqatni jamlash qobiliyatiga sezilarli ta’sir ko‘rsatadi. Shu sababli dars jarayonida matematik tushunchalar 
o‘quvchi imkoniyatlaridan kelib chiqib, axborotni kichik, oson o‘zlashtiriladigan qismlarga bo‘lib beruvchi “kichik 
qadamlar” tamoyili asosida o‘tilishi o‘ta muhimdir. Darslarni tashkil etishda o‘quvchi-bemorning o‘sha kungi 
jismoniy va psixologik holatini inobatga olish pedagogik jarayonning markazida turadi. Matematika aniq fan 
bo‘lgani uchun unda natijaga erishish jarayoni bolaga o‘z kuchi va salohiyatini his qilish imkonini beradi. O‘qituv
chi o‘quvchida “men buni yecha oldim” degan ichki muvaffaqiyat hissini uyg‘otish orqali uning o‘ziga bo‘lgan 
ishonchini qayta tiklaydi. Bu kabi kichik g‘alabalar bola uchun shunchaki akademik ko‘rsatkich emas, balki 
og‘ir kasallik bilan kurashishda qo‘shimcha motivatsiya manbaiga aylanadi. Bunday yondashuv bolani uzoq 
vaqt davom etadigan depressiv holatlardan chiqarib, uning ruhiy barqarorligini hamda ijtimoiy integratsiyasini 
ta’minlaydi. 

Matematika darslarida erishilgan intellektual yutuqlar bolaning shifoxona muhitidagi izolyatsiyadan chiqi
shiga, o‘zini jamiyatning faol a’zosi sifatida his qilishiga va sog‘aygandan so‘ng tengdoshlari bilan ta’limiy 
muloqotga kirishishiga poydevor bo‘ladi. Natijada o‘quv jarayoni bolaning nafaqat zehni, balki butun irodaviy 
tizimini mustahkamlovchi reabilitatsiya komponentiga aylanadi. “Mehrli maktab” sharoitida fanlararo bog‘lanish 
shunchaki nazariy usul emas, balki akademik bilimni hayotiy reallik bilan birlashtiruvchi mustahkam ko‘prikdir. 
Bu yondashuv o‘quvchiga maktab dasturidagi mavzularning amaliy ahamiyatini ko‘rsatib beradi. Matematika 
darslarining boshqa sohalar bilan integratsiyalashuvi bolaning atrof-muhitni anglashini osonlashtiradi va unda 
o‘rganilayotgan fanga nisbatan kuchli qiziqish hamda ishonch uyg‘otadi. Matematika va tibbiyotning uyg‘unligi 
o‘quvchi uchun eng yaqin va tushunarli amaliy yo‘nalishdir. Masalan, bolaning tana vazniga qarab dori dozala-
rini proporsiya yordamida hisoblashi yoki qon tarkibidagi o‘zgarishlarni funksional grafiklar ko‘rinishida tasvir-
lashi uning o‘z salomatligiga ongli munosabatini shakllantiradi. Bu jarayonda raqamlar quruq hisob-kitob emas, 
balki shifo sari tashlangan qadam sifatida namoyon bo‘ladi va o‘quvchining davolanish jarayonidagi irodasini 
mustahkamlaydi. Matematika va art-terapiya bog‘liqligi shifoxonadagi monotonlikni yengish hamda bolaning 
hissiy olamini boyitishda muhim o‘rin tutadi. 

Geometrik simmetriyani milliy naqshlar, ornamentlar yoki origami san’ati orqali o‘rganish o‘quvchining 
ko‘rish va sezish retseptorlarini faollashtiradi [4]. Ushbu usul matematik shakllarni go‘zallik bilan birlashtirib, 
bolaga nafaqat bilim beradi, balki uning estetik didini rivojlantirib, ruhiy xotirjamlik va ichki muvozanatni ta’min-
laydi. Nihoyat, matematika va informatika integratsiyasi algoritmik tafakkurni shakllantirishda beqiyos ahami-
yatga ega. Vizual dasturlash tillari, xususan, Scratch va zamonaviy raqamli texnologiyalardan foydalanish 
bolani tushkun “bemor” maqomidan faol “ijodkor” maqomiga o‘tkazadi. O‘z loyihalarini yaratish, mantiqiy zanji-
rlarni tuzish va raqamli natijaga erishish o‘quvchiga o‘zining intellektual salohiyatini his qilish imkonini beradi 
hamda uning kelajakka bo‘lgan ishonchini yangi bosqichga olib chiqadi. Fanlararo bog‘liqlik asosida tashkil 
etilgan darslar o‘quvchilarning nafaqat bilimini boyitadi, balki ularda kognitiv chidamlilikni ham shakllantiradi. 

Matematika darslarini boshqa fanlar bilan integratsiya qilish o‘quvchi uchun fanni quruq formulalar 
majmuasidan qiziqarli va hayotiy jarayonga aylantiradi. Bunday yondashuv bolaning fikrlash doirasini kengay-
tirib, murakkab vaziyatlarda to‘g‘ri qaror qabul qilish va mantiqiy xulosa chiqarish qobiliyatini o‘stiradi. Ma’lu-
motlarga ko‘ra, integratsiyalashgan ta’lim muhiti bolaning irodasini mustahkamlab, unda kasallikka qarshi 
kurashish motivatsiyasini uyg‘otadi. Matematik mantiqiy topshiriqlar va boshqa fanlarning uyg‘unligi bolaning 
diqqatini dahshatli tashxisdan chalg‘itib, intellektual faoliyatga yo‘naltiradi. Natijada o‘quvchi o‘zining akademik 
uzviyligini saqlab qoladi va sog‘ayib maktabiga qaytganida tengdoshlaridan ortda qolmaydi, bu esa uning ijti-

moiy moslashuvini osonlashtiradi. “Mehrli maktab” sharoitida matematikani boshqa fanlar bilan bog‘lab o‘qitish 
shunchaki dars usuli emas, balki metodik zaruriyatdir. Masalan, matematika bilan biologiya yoki tasviriy san’at-
ning bog‘lanishi raqamlarga “jon” bag‘ishlaydi va fanni tirik jarayonga aylantiradi. Bunday metodika bolaning 
ruhiy reabilitatsiyasiga bevosita yordam berib, dars jarayonini zerikarli mashg‘ulotdan qiziqarli izlanishga aylan-
tiradi.

XULOSA
Xulosa o‘rnida aytish mumkinki, matematika bunday o‘ziga xos muhitda “terapevtik fan” vazifasini o‘taydi. 

U bolaning o‘z kuchiga bo‘lgan ishonchini qaytaradi, kelajakka umid uyg‘otadi va ruhan tetiklashishiga ko‘mak-
lashadi. Fanlararo integratsiya orqali o‘zlashtirilgan bilimlar o‘quvchi uchun hayotiy tayanch bo‘lib xizmat qiladi 
va uning har tomonlama rivojlanishini ta’minlaydi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

